
O‘ZBEKISTON ZIYORAT 
TURIZMI BRENDINI 

SHAKLLANTIRISHDA 
MUQADDAS 

QADAMJOLARNING 
MARKETING SALOHIYATI

Turayev Ziyadulla Norsoatovich
Termiz iqtisodiyot va servis universiteti

Moliya va turizm kafedrasi katta o‘qituvchisi, i.f.f.d.
ORCID: 0009-0006-1668-8833

Annotatsiya. Ushbu maqolada O‘zbekiston ziyorat turizmi brendini shakllantirishda muqaddas qadamjolarning marketing 
salohiyati tahlil qilinadi. Bugungi kunda ziyorat turizmi mamlakatning tarixiy-madaniy merosi, ma’naviy qiyofasi va xalqaro 
turizm imijini shakllantiruvchi muhim yo‘nalishlardan biri sifatida e’tirof etilmoqda. Ilmiy tadqiqotlarda ziyorat turizmining 
marketing, destinatsiya imiji va tashrifchi tajribasi bilan bog‘liq jihatlari yoritilgan bo‘lsa-da, O‘zbekiston sharoitida 
muqaddas qadamjolarning aynan milliy turizm brendini yaratishdagi marketing imkoniyatlari yetarli darajada tizimli 
o‘rganilmagan. Tadqiqotning maqsadi O‘zbekiston ziyorat turizmi brendini shakllantirishda muqaddas qadamjolarning 
marketing salohiyatini aniqlash va baholashdan iborat. Tadqiqotda manbaviy tahlil, mazmuniy tahlil, qiyosiy tahlil hamda 
tavsifiy-tahliliy yondashuvlardan foydalanildi. Tahlil uchun rasmiy turizm portallari, ziyorat maskanlari tavsiflari, marshrut 
materiallari va targ‘ibot matnlari asos qilib olindi.

Kalit soʻzlar: ziyorat turizmi, muqaddas qadamjolar, turizm brendi, marketing salohiyati, destinatsiya imiji, ziyorat 
marshrutlari, raqamli targ‘ibot, O‘zbekiston turizmi.
Abstract. This article analyzes the marketing potential of sacred sites in shaping the brand of pilgrimage tourism in 
Uzbekistan. Today, pilgrimage tourism is recognized as one of the important directions contributing to a country’s historical 
and cultural heritage, spiritual identity, and international tourism image. Although previous studies have examined the 
marketing of pilgrimage tourism, destination image, and visitor experience, the marketing opportunities of Uzbekistan’s 
sacred sites in the formation of a national tourism brand have not yet been systematically explored. The aim of the study is 
to identify and assess the marketing potential of sacred sites in shaping the pilgrimage tourism brand of Uzbekistan. The 
research employs source-based analysis, content analysis, comparative analysis, and a descriptive-analytical approach. 
Official tourism portals, descriptions of pilgrimage sites, route materials, and promotional texts were used as the main 
sources for analysis. 

Key words: pilgrimage tourism, sacred sites, tourism brand, marketing potential, destination image, pilgrimage routes, 
digital promotion, tourism of Uzbekistan.
Аннотация. В данной статье анализируется маркетинговый потенциал священных мест в формировании бренда 
паломнического туризма Узбекистана. В настоящее время паломнический туризм рассматривается как одно из 
важных направлений, формирующих историко-культурное наследие страны, её духовный облик и международный 
туристический имидж. Несмотря на то, что в научных исследованиях освещены вопросы маркетинга 
паломнического туризма, имиджа дестинации и опыта посетителей, маркетинговые возможности священных 
мест Узбекистана именно в создании национального туристического бренда изучены недостаточно системно. 
Цель исследования состоит в выявлении и оценке маркетингового потенциала священных мест в формировании 
бренда паломнического туризма Узбекистана. В исследовании использованы источниковедческий анализ, контент-
анализ, сравнительный анализ, а также описательно-аналитический подход. В качестве материалов анализа 
были использованы официальные туристические порталы, описания паломнических объектов, маршрутные 
материалы и рекламно-информационные тексты. 

Ключевые слова: паломнический туризм, священные места, туристический бренд, маркетинговый потенциал, 
имидж дестинации, паломнические маршруты, цифровое продвижение, туризм Узбекистана.

K I R I S H
Bugungi kunda ziyorat turizmi jahon turizm bozorida diniy-amaliy safar shakligina emas, balki hududning 

tarixiy-madaniy merosi, ma’naviy qiyofasi va xalqaro tan olinuvchanligini namoyon etuvchi muhim brend 
resursi sifatida qaralmoqda. Shu jihatdan O‘zbekiston ziyorat turizmi yo‘nalishida alohida salohiyatga ega 
mamlakatlardan biri hisoblanadi, chunki bu yerda ko‘plab muqaddas qadamjolar, allomalar maqbaralari va tarixiy 
ziyorat maskanlari jamlangan bo‘lib, ular milliy turizm mahsulotini shakllantirishda muhim tayanch vazifasini 
bajarishi mumkin. So‘nggi yillarda mamlakatda ziyorat turizmini rivojlantirish davlat siyosati darajasiga ko‘tarilib, 
“Tabarruk ziyorat” turizm konsepsiyasining ilgari surilishi, ziyorat obyektlarini yagona yo‘nalish sifatida targ‘ib 
qilish hamda ularni ichki va xalqaro bozorda faol ilgari surishga qaratilgan tashabbuslar mazkur mavzuning 
dolzarbligini yanada kuchaytirmoqda [1].

Mavzu yuzasidan mavjud ilmiy tadqiqotlarda ziyorat turizmining marketing kommunikatsiyalari, destinatsiya 
imiji, diniy meros obyektlarida tashrif buyuruvchi tajribasini boshqarish kabi jihatlar keng qamrovda o‘rganilgan 
bo‘lib, O‘zbekiston sharoitida muqaddas qadamjolarning milliy ziyorat turizmi brendini shakllantirishdagi 
marketing resursi sifatidagi salohiyatini yanada chuqur va tizimli tadqiq etish uchun muhim ilmiy asos yaratadi. 
Shu ilmiy imkoniyatdan kelib chiqib, mazkur tadqiqotning maqsadi O‘zbekiston ziyorat turizmi brendini 
shakllantirishda muqaddas qadamjolarning marketing salohiyatini aniqlash va baholashdan iborat. Ushbu 
maqsadga erishish uchun ziyorat obyektlarining brend yaratishdagi o‘rni, ularning jozibadorlik omillari, amaldagi 
targ‘ibot yondashuvlari hamda xalqaro bozorda pozitsiyalash imkoniyatlari tahlil qilinadi.

Tadqiqotning yangiligi shundaki, unda muqaddas qadamjolar faqat diniy meros yoki tarixiy obyekt sifatida 
emas, balki milliy turizm brendining strategik marketing aktivi sifatida talqin etiladi. Ishning nazariy ahamiyati 
ziyorat turizmi, destinatsiya brendingi va marketing salohiyati o‘rtasidagi bog‘liqlikni aniqlashtirishda namoyon 
bo‘lsa, amaliy ahamiyati O‘zbekistonning xalqaro turizm imijini kuchaytirish, maqsadli auditoriyaga mos targ‘ibot 
mexanizmlarini takomillashtirish va muqaddas qadamjolar asosida raqobatbardosh ziyorat turizmi brendini 
shakllantirish bo‘yicha tavsiyalar ishlab chiqishga xizmat qilishi bilan belgilanadi [2].

M A V Z U G A  O I D  A D A B I Y O T L A R  S H A R H I
So‘nggi ilmiy tadqiqotlarda ziyorat turizmi nafaqat an’anaviy tashrif harakati, balki raqamli kommunikatsiya, 

auditoriya xulqi va tajriba almashinuvi bilan chambarchas bog‘liq hodisa sifatida talqin qilinmoqda. Xususan, 
M. Caber, N. Drori, T. Albayrak va B. Simonetti diniy turistlarning ijtimoiy tarmoqlardagi xulqini o‘rganib, bu 
yo‘nalish adabiyotda yetarli darajada yoritilmaganini ko‘rsatadi. Mualliflar diniy turistlarning safar taassurotlarini 
ijtimoiy tarmoqlarda ulashish niyati foydalilik va qulaylik haqidagi tasavvurlar bilan bog‘liqligini, bundan 
tashqari, religiozlik darajasi ham ushbu xulqqa ta’sir qilishini aniqlagan. Mazkur yondashuv ziyorat turizmida 
marketing kommunikatsiyasini zamonaviy raqamli platformalar, maqsadli auditoriya segmentatsiyasi va kontent 
strategiyasi bilan uyg‘un holda ko‘rib chiqish zarurligini asoslaydi [3].

Ziyorat turizmini hududiy rivojlanish va xizmatlar tizimi bilan bog‘liq holda o‘rgangan tadqiqotlarda esa 
muqaddas maskanlar atrofidagi funksional muhitga alohida e’tibor qaratiladi. A. Molaei Shiya mazhabi madaniyati 
doirasidagi ziyorat shaharlari misolida muqaddas qadamjolar faqat diniy markaz emas, balki ijtimoiy, madaniy, 
iqtisodiy va servis jihatlari o‘zaro tutashadigan murakkab makon ekanini asoslaydi; shu sababli ziyorat turizmini 
rivojlantirishda maskanning maqomi bilan birga transport, joylashtirish, xizmat ko‘rsatish va shahar muhitini 
uyg‘un rejalashtirish zarurligini ko‘rsatadi [4].

So‘nggi yillarda adabiyotlarda tashrif buyuruvchilar tajribasini boshqarish masalasi ham kuchaygan. K. 
Pande va A. Kumar diniy meros obyektlarida tashrif buyuruvchi tajribasini o‘rganib, avvalgi izlanishlarning katta 
qismi asosan xristian va musulmon ziyorat maskanlariga qaratilganini, shu bois boshqa kontekstlar bo‘yicha 
umumlashtiruvchi boshqaruv yondashuvlari yetishmasligini qayd etadi; ular xizmat sifati, muhit, ma’naviy 
taassurot va tashkiliy qulayliklar birgalikda ziyorat obyektining jozibadorligini belgilashini ko‘rsatadi [5].

O‘zbekiston kontekstiga bevosita yaqinlashgan tadqiqotlardan biri F.J. Eitzenberger va T. Thimm ishidir. 
Mualliflar O‘zbekiston destinatsiya imiji rezidentlar va tashrif buyurmagan xorijiy auditoriya tasavvurida sezilarli 
darajada farqlanishini aniqlab, mamlakatni xalqaro bozorda samarali pozitsiyalash uchun maqsadli marketing 
kompaniyalari zarurligini asoslaydi [6]. Mazkur tadqiqotlar ziyorat turizmining kommunikativ, hududiy, tajribaviy 
va imijiy jihatlarini yoritgan bo‘lsa-da, O‘zbekiston sharoitida muqaddas qadamjolarning aynan milliy ziyorat 
turizmi brendini shakllantiruvchi marketing aktivi sifatidagi salohiyati alohida va kompleks tahlil qilinmagan. Shu 
jihatdan mazkur mavzu mavjud ilmiy yondashuvlarni davom ettiradi, biroq e’tiborni umumiy ziyorat oqimiga 
emas, balki muqaddas qadamjolarning brend yaratishdagi strategik imkoniyatlariga qaratishi bilan farqlanadi.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 1093

2026-yil, mart. № 3-son.

T A D Q I Q O T  M E T O D O L O G I YA S I
Tadqiqotda manbaviy tahlil, mazmuniy tahlil, qiyosiy tahlil hamda tavsifiy-tahliliy yondashuv qo‘llanildi. 

Mazmuniy tahlil turizmga oid matnlar, vizual materiallar va kommunikativ birliklarni tizimli ravishda o‘rganish 
imkonini beradigan usul bo‘lib, destinatsiya haqidagi axborotning qanday shakllantirilishini aniqlashda samarali 
metod hisoblanadi [7]. Shu asosda O‘zbekiston ziyorat turizmiga oid rasmiy turizm portallari, muqaddas 
qadamjolar tavsiflari, marshrut materiallari, targ‘ibot matnlari hamda raqamli axborot vositalarida berilgan 
materiallar tahlilga jalb etildi.

Tahlil jarayonida muqaddas qadamjolarning tarixiy-diniy nufuzi, turistik jozibadorligi, vizual ifodalanishi, 
xizmat ko‘rsatish infratuzilmasi, ko‘p tilli axborot mavjudligi, raqamli maydondagi ko‘rinuvchanligi va brend 
hosil qiluvchi ramziy xususiyatlariga e’tibor qaratildi. Har bir obyekt bo‘yicha taqdim etilgan axborotning 
mazmuni, uslubi va marketing nuqtayi nazaridan ta’sir kuchi qiyosan baholandi. Bunda destinatsiyaning tashqi 
auditoriyaga qanday obrazda namoyish etilishi alohida ahamiyat kasb etdi, chunki turizm marketingida veb-
platformalar orqali uzatilayotgan matn va tasvirlar mamlakat yoki maskanning tashqi imijini shakllantirishda 
muhim rol o‘ynaydi [8].

Tahlil natijasida muqaddas qadamjolarning qaysi jihatlari O‘zbekiston ziyorat turizmi brendini 
mustahkamlashga xizmat qilishi, qaysi jihatlar esa qo‘shimcha marketing yondashuvlarini talab qilishi aniqlandi.

T A H L I L  V A  N A T I J A L A R
Olib borilgan mazmuniy tahlil natijasida O‘zbekiston ziyorat turizmi brendi hozircha eng avvalo muqaddas 

maskanlarning tarixiy-diniy nufuzi orqali shakllanayotgani aniqlandi. Rasmiy Uzbekistan.travel materiallarida 
ziyorat obyektlari alohida toifa sifatida beriladi, hududlar bo‘yicha turli qadamjolar ketma-ket taqdim etiladi, 
shuningdek Toshkent shahri uchun asosiy ziyorat obyektlarini birlashtirgan tayyor marshrut ham taklif etiladi. 
Xususan, rasmiy manbada “Tourist route through the main pilgrimage objects of Tashkent” nomi bilan 7 
asosiy obyekt kiritilgan yo‘nalish ko‘rsatilgan bo‘lsa, “Ziyarat places” bo‘limida Namangan, Andijon va boshqa 
hududlardagi qadamjolar alohida materiallar orqali yoritiladi. Bu holat O‘zbekiston ziyorat turizmi brendining 
bitta markazga emas, balki ko‘p markazli, hududlararo va marshrutlashga tayanuvchi model asosida 
rivojlanayotganini ko‘rsatadi [9].

Shu bilan birga, tahlil shuni ham ko‘rsatdiki, amaldagi targ‘ibotda muqaddas qadamjolarning tarixiy tavsifi, 
diniy maqomi va me’moriy qiyofasi samarali ifodalanmoqda, shu bilan birga tashrifchi tajribasi, hissiy jalb etish, 
yodda qoluvchanlik va qayta tashrifga undovchi elementlarni yanada boyitish imkoniyatlari mavjud. Heritage 
destinatsiyalar bo‘yicha ilmiy tadqiqotlar aynan autentiklik, jalb etilish va tajriba sifati destinatsiya imijini 
kuchaytirishini, ijobiy imij esa qoniqish, tavsiya va qayta tashrif niyatiga ta’sir qilishini ko‘rsatadi. E’tiqod sababli 
sayohat qiladigan turistlar haqidagi tadqiqotlar ham ijtimoiy-hissiy yaqinlik va ta’sirli obraz potensial sayyohning 
safar niyatini shakllantirishda muhimligini ta’kidlaydi. Shundan kelib chiqib aytish mumkinki, O‘zbekiston ziyorat 
turizmi brendining hozirgi kuchli tomonlaridan biri muqaddas merosning ishonchli va boy mazmuni, shu bilan 
birga bu mazmunni zamonaviy marketing hikoyasi va tajribaviy qadriyatga yanada chuqurroq aylantirish 
istiqbollari mavjud (1-jadval) [10].

1-jadval. O‘zbekiston ziyorat turizmi brendini shakllantirishda muqaddas qadamjolarning marketing salohiyati 
bo‘yicha asosiy natijalar1

Tahlil yo‘nalishi Aniqlangan holat Brend nuqtayi nazaridan xulosa

Hududiy qamrov
Ziyorat obyektlari turli hududlar kesimida 
berilgan, faqat bitta markaz bilan 
cheklanmaydi

Brendni milliy miqyosda, ko‘p markazli 
destinatsiya sifatida qurish mumkin

Marshrutlash 
darajasi

Ayrim hududlar, jumladan Toshkent, 
Samarqand bo‘yicha tayyor ziyorat 
marshrutlari mavjud

Alohida obyekt emas, balki tayyor safar mahsuloti 
sifatida targ‘ibotni kuchaytirish mumkin

Tarixiy-diniy 
mazmun

Qadamjolarning diniy maqomi va tarixiy tavsifi 
kuchli yoritilgan

Brendning asosiy semantik yadrosi muqaddaslik 
va merosga tayangan

Vizual va hissiy 
taqdimot

Tarixiy tasvir kuchli, ammo tajriba va hissiy 
yaqinlik kamroq ochib berilgan

Marketingda “ziyorat tajribasi” va “esda qoluvchan 
safar” komponentlarini kuchaytirish zarur

Xalqaro 
jozibadorlik

Kontent xorijiy auditoriyaga yo‘naltirilgan 
materiallar bilan qo‘llab-quvvatlanadi

Tashqi bozor uchun brend eksporti imkoniyati 
mavjud

Strategik zaif 
nuqta

Obraz bor, ammo yagona brend hikoyasi 
barcha obyektlarda bir xil darajada sezilmaydi

Milliy ziyorat brendi uchun yagona kommunikativ 
platforma zarur

1	  Manba: muallif ishlanmasi

Jadvaldan ko‘rinadiki, O‘zbekiston ziyorat turizmi brendi asosan muqaddas qadamjolarning tarixiy-diniy 
nufuzi va hududiy rang-barangligiga tayangan holda shakllanmoqda. Tahlil natijalari ayrim obyektlar bo‘yicha 
tayyor marshrutlar va xalqaro targ‘ibot imkoniyatlari mavjudligini ko‘rsatsa-da, yagona brend hikoyasi hamda 
tashrifchi tajribasini kuchliroq ifodalash zarurati saqlanib qolmoqda. Ayniqsa, hissiy jalb etish, esda qoluvchan 
obraz yaratish va ziyorat safarini yaxlit turistik mahsulot sifatida taqdim etish brendning raqobatbardoshligini 
oshirishda muhim omil bo‘lib xizmat qiladi. Shu bois, muqaddas qadamjolarning marketing salohiyatini yanada 
to‘liq ro‘yobga chiqarish uchun ularni umumiy kommunikativ platforma va zamonaviy targ‘ibot yondashuvlari 
asosida birlashtirish maqsadga muvofiqdir.

X U L O S A  V A  T A K L I F L A R
Tadqiqot natijalari O‘zbekiston ziyorat turizmi brendini shakllantirishda muqaddas qadamjolar yuqori 

marketing salohiyatiga ega ekanini ko‘rsatdi. Ularning tarixiy-diniy nufuzi, hududiy keng qamrovi, ma’naviy 
qadriyati va xalqaro miqyosda qiziqish uyg‘otish imkoniyati mamlakatni ziyorat turizmi bo‘yicha raqobatbardosh 
destinatsiya sifatida ilgari surishda muhim asos bo‘lib xizmat qiladi. Tahlil davomida ziyorat obyektlarining 
rasmiy targ‘ibotda yetarli darajada yoritilayotgani, biroq ularning aksariyati hali yagona milliy brend konsepsiyasi 
doirasida to‘liq integratsiyalanmaganligi aniqlandi. Ayniqsa, muqaddas qadamjolarning tarixiy tavsifi va diniy 
maqomi kuchli ifodalangan bo‘lsa-da, tashrifchi tajribasi, hissiy jalb etish, esda qoluvchan brend hikoyasi va 
qayta tashrifga undovchi marketing unsurlari nisbatan sust rivojlangan.

Shundan kelib chiqib, O‘zbekiston ziyorat turizmi brendini mustahkamlash uchun muqaddas qadamjolarni 
alohida obyekt sifatida emas, balki o‘zaro bog‘langan yagona ziyorat makoni va yaxlit turistik mahsulot sifatida 
targ‘ib qilish zarur. Bunda hududlararo marshrutlarni kuchaytirish, ko‘p tilli raqamli kontentni rivojlantirish, ziyorat 
tajribasini hissiy va madaniy jihatdan boyituvchi kommunikativ yondashuvlarni qo‘llash hamda milliy brendning 
umumiy konseptual obrazini ishlab chiqish alohida ahamiyat kasb etadi. Demak, muqaddas qadamjolarning 
marketing salohiyatidan samarali foydalanish O‘zbekistonning xalqaro turizm imijini kuchaytirish, ziyorat oqimini 
ko‘paytirish va milliy turizm brendini barqaror rivojlantirishning muhim omillaridan biri hisoblanadi.

